AWDURDOD Y PARC CENEDLAETHOL
 
25 Mawrth 2015
 
Yn bresennol: Y Cynghorydd M James (Cadeirydd)
Mr A Archer, Mr D Ellis, Ms C Gwyther, y Cynghorydd P Harries, y Cynghorydd S Hudson, Mrs G Hayward, y Cynghorydd O James, y Cynghorydd L Jenkins, y Cynghorydd R Kilmister, y Cynghorydd RM Lewis, y Cynghorydd PJ Morgan, y Cynghorydd R Owens, y Cynghorydd D Rees, Mr AE Sangster, Mrs M Thomas, y Cynghorydd A Wilcox a'r Cynghorydd M Williams.
 
(Swyddfeydd APC, Parc Llanion, Doc Penfro: 10.00-12.00)
 
1.               Ymddiheuriadau
Nid oedd unrhyw ymddiheuriadau am absenoldeb.
 
2.              Datgelu Buddiant
Datgelodd y Cynghorydd P Harries fuddiant yn adroddiad 15/15 - Cyfarwyddydau Erthygl 4 Ardal Gadwraeth Trefdraeth a gadawodd y cyfarfod tra oedd yn cael ei drafod.  
 
Datgelodd y Cynghorydd RM Lewis fuddiant yn adroddiad 22/15 Gorchymyn Parcio Oddi ar y Stryd Parc Cenedlaethol Arfordir Penfro a gadawodd y cyfarfod tra oedd yn cael ei drafod.
 
3.              Cofnodion
Cafodd cofnodion y cyfarfodydd a gynhaliwyd ar 4 Chwefror 2015 a 4 Mawrth 2015 eu cyflwyno i'w cadarnhau a'u llofnodi.
 
PENDERFYNWYD cadarnhau a llofnodi cofnodion y cyfarfodydd a gynhaliwyd ar 4 Chwefror 2015 a 4 Mawrth 2015.
 
4.              Materion sy'n codi
(a) Ymgyngoriadau mewn perthynas â'r Bil Cynllunio (Cymru) (Cofnod 4(a) 4 Chwefror 2015)
Soniwyd yn y cyfarfod diwethaf fod Pwyllgor Amgylchedd a Chynaliadwyedd y Cynulliad Cenedlaethol wedi argymell bod y Gweinidog yn gadael y Bil fel y'i drafftiwyd mewn perthynas â chynnwys Parciau Cenedlaethol o fewn Byrddau Cynllunio ar y Cyd. Fodd bynnag, roedd y Gweinidog wedi gwrthod yr argymhelliad hwnnw, ac wedi gwneud gwelliant i'r Bil a fyddai'n galluogi byrddau cynllunio ar y cyd i arfer swyddogaethau rheoli datblygu mewn Parciau Cenedlaethol. Fodd bynnag, i wneud hynnny byddai angen pleidlais o gymeradwyaeth gan Gynulliad Cenedlaethol Cymru.
 
NODWYD.
 
(b) Maes Parcio Solfach Isaf (Cofnod 3 (4 Mawrth 2015))
Atgoffwyd yr aelodau bod Cyngor Cymuned Solfach i ymateb i delerau’r Awdurdod ar gyfer rheoli Maes Parcio Solfach erbyn 4pm ar 23 Mawrth. Roedd e-bost wedi dod i law yn gwrthod y cynnig ac roedd copi wedi'i anfon at yr Aelodau.  Felly, yn unol â phenderfyniad 4 Mawrth, byddai'r Awdurdod yn ailddechrau rheoli'r maes parcio ac roedd y swyddogion wedi mynd ati i sicrhau y byddai'r maes parcio yn weithredol o ddydd Gwener 27 Mawrth ymlaen. Ar gyfer y tymor hwn bwriedir i'r maes parcio gael ei wasanaethu gan berson penodol.
 
Mynegodd Aelod ei farn ei bod yn anffodus na fu'n bosibl dod i drefniant cyfeillgar gyda Chyngor Cymuned Solfach. 
 
NODWYD.
 
5.     Y Pwyllgor Rheoli Datblygu - Adroddiad am Gyfarfodydd
PENDERFYNWYD derbyn yr adroddiad am gyfarfodydd y Pwyllgorau Rheoli Datblygu a gynhaliwyd ar 21 Ionawr 2015 a 2 Chwefror 2015.
 
6.      Pwyllgor y Gronfa Datblygu Cynaliadwy - Adroddiad am Gyfarfod
PENDERFYNWYD mabwysiadu'r adroddiad am gyfarfod Pwyllgor y Gronfa Datblygu Cynaliadwy a gynhaliwyd ar 28 Ionawr 2015.
 
7.     Y Pwyllgor Adolygu Gweithredol - Adroddiad am Gyfarfod
PENDERFYNWYD mabwysiadu'r adroddiad am gyfarfod y Pwyllgor Adolygu Gweithredol a gynhaliwyd ar 28 Ionawr 2015.
 
8.     Y Pwyllgor Craffu - Adroddiad am Gyfarfod
PENDERFYNWYD mabwysiadu'r adroddiad am gyfarfod y Pwyllgor Craffu a gynhaliwyd ar 30 Ionawr 2015.
 
9.      Pwyllgor Adolygu Gwasanaethau Corfforaethol ac Archwilio - Adroddiad am Gyfarfod
PENDERFYNWYD mabwysiadu'r adroddiad am gyfarfod y Pwyllgor Adolygu Gwasanaethau Corfforaethol ac Archwilio a gynhaliwyd ar 11 Chwefror 2015.
 
10.   Y Pwyllgor Personél - Adroddiad am Gyfarfod
PENDERFYNWYD mabwysiadu'r adroddiad am gyfarfod y Pwyllgor Personél a gynhaliwyd ar 4 Mawrth 2015.
 
11.    Cyfansoddiad Panel Adolygu Perfformiad y Prif Weithredwr ar gyfer 2015
Atgoffwyd yr aelodau fod y Panel uchod yn cynnwys tri Aelod, a enwebwyd o blith Cadeirydd / Is-gadeirydd yr Awdurdod, Cadeirydd / Is-Gadeirydd y Pwyllgor Adolygu Gwasanaethau Corfforaethol ac Archwilio, hyd at Gadeirydd / Is-gadeirydd y Pwyllgor Personél a'r Pwyllgor Rheoli Datblygu hyd nes byddai cymhareb o 2:1 rhwng Cyngor Sir Penfro ac aelodaeth Llywodraeth Cymru. Roedd aelodaeth y Panel am flwyddyn galendr, ni waeth a fyddai unrhyw newid o ran Cadeiryddiaeth / Dirprwy Gadeiryddiaeth yn y Cyfarfod Cyffredinol Blynyddol, er mwyn darparu cysondeb o ran pennu ac adolygu amcanion ar gyfer y Prif Weithredwr.
 
PENDERFYNWYD penodi'r Cynghorydd M James, Mr AE Sangster a'r Cynghorydd M Williams i wasanaethu ar Banel Adolygu Perfformiad y Prif Weithredwr ar gyfer 2015.
 
12.    Adroddiad Archwilio Mewnol ar gyfer 2014/15
Estynnodd y Cadeirydd groeso i Jo Hendy, Rheolwr Risg Archwilio a Busnes Cyngor Sir Penfro a oedd wedi cynnal yr Archwiliad.  Dywedodd, yn dilyn asesiad sy'n seiliedig ar risg o wasanaethau'r Awdurdod a'r meysydd risg allweddol, y cytunwyd ar y rhaglen ganlynol o waith sicrwydd.
 
· Adolygiad o Gynllun Gweithredu y Flwyddyn Flaenorol y cytunwyd arno
· Prif System Gyfrifo
· Y Gyflogres a Threuliau
· Dyledwyr
· Trefniadau Cyllid Grant
· Llywodraethu Gwybodaeth
· Meysydd Parcio
· Canolfan Goetir Cilrhedyn
· Canolfan Wybodaeth Casnewydd
· Castell Caeriw
 
Roedd y gwaith archwilio wedi'i gwblhau a chamau gweithredu i fynd i'r afael â gwendidau rheoli ac argymhellion ar gyfer gwella wedi’u cytuno gan yr Uwch Reolwyr a’r gwasanaeth Archwilio Mewnol ac wedi'u cynnwys yn yr adroddiad terfynol. 
 
Ar sail y gwaith archwilio darparwyd Barn Archwiliad Mewnol Blynyddol y Rheolwr Archwilio. Dywedodd, ar y cyfan, yn amodol ar amrywiadau rhwng gwasanaethau/systemau unigol a'r angen am welliant a datblygiad pellach mewn rhai meysydd, y gellid rhoi sicrwydd sylweddol ar effeithiolrwydd llywodraethu, rheolaeth fewnol, rheoli risg a’r trefniadau rheolaeth ariannol.
 
Gwnaed 69 o argymhellion ar gyfer gwella, ac roedd 64 wedi’u derbyn gan y rheolwyr a chamau adferol wedi’u cytuno.  Cafodd y pum argymhelliad a wrthodwyd eu hystyried gan y rheolwyr a nodwyd y camau angenrheidiol a derbyniwyd y risg.
 
Diolchodd y Swyddog Adran 151 i Ms Hendy am y gwaith a wnaeth ei thîm i’r Awdurdod dros nifer o flynyddoedd, a chafodd hyn ei adleisio gan y Cadeirydd.
 
Teimlai'r Aelodau bod yr adroddiad yn un cadarnhaol iawn; fodd bynnag, gofynnwyd nifer o gwestiynau ynghylch ymateb y rheolwyr i rai o'r argymhellion. Ymatebodd y swyddogion i’r rhain, a chytunwyd i roi rhagor o wybodaeth i un Aelod lle nad oedd hynny ar gael ar y pryd.
 
NODWYD.
 
13.
Cymeradwyo Trwyddedau yn unol ag Adran 78 ac Amrywio Adran 72 yn unol ag Adran 73 o'r Safonau Ariannol (Diwygiwyd 2012)
Gofynnwyd am gymeradwyaeth, yn unol ag Adran 78 o'r Safonau Ariannol (2012), am drwydded consesiwn tendr hufen iâ ar gyfer haf 2015 ym Maes Parcio Maenorbŷr sy’n werth £11,700 a thrwydded arall am 5 diwrnod o ffilmio yng Nghastell Henllys am £12,000.
 
Gofynnwyd am gymeradwyaeth hefyd i amrywio Adran 72 o Safonau Ariannol yr Awdurdod sy’n ei gwneud yn ofynnol cael dyfynbrisiau oddi wrth o leiaf dri chyflenwr addas ar gyfer archebion y mae eu gwerth rhwng £10,000 a £25,000.  Yn ôl safon 73, dylai adran 72 gael ei hatal dros dro a’i diystyru os oedd risg o golli incwm neu grant. Roedd yr Awdurdod wedi cael Grant Mynediad a oedd â'r amserlen dynn o 24/3/15 ar gyfer cyflwyno’r cais am grant. Oherwydd y cyfyngiadau amser hyn, cafwyd dyfynbrisiau ar gyfer dau brosiect ar gyfer gwaith yn Freshwater East £10,854, ac Abereiddi £11,453, gan un cyflenwr.  Roedd y prisiau yn cynnig gwerth da o gymharu â'r gost o wneud gwaith tebyg.  Roedd y grant hefyd wedi'i ddefnyddio i brynu cerbydau er mwyn gwella mynediad i ymwelwyr ym Mryngaer Oes Haearn Castell Henllys, ac roedd Skoda Yetti ail-law wedi’i brynu at y diben hwn am gost o tua £12,500.
 
Yn olaf, nodwyd yn y cyfarfod fod tri Pharc Cenedlaethol Cymru wedi cynnal ymarfer caffael ar y cyd ar gyfer yswiriant yr Awdurdod.  Roedd angen awdurdod i ganiatáu i Marsh UK, a oedd yn gweithredu fel Asiant ar ran yr Awdurdod, i agor y tendrau.
 
PENDERFYNWYD rhoi cymeradwyaeth ar gyfer:
a)
rhoi trwyddedau ar gyfer Maes Parcio Maenorbŷr a Chastell Henllys;
b)
amrywio Gweithdrefn Ariannol Rhif 72 ar gyfer dyfarnu contractau yn Freshwater East ac Abereiddi a phrynu’r Skoda Yetti;
c)
cytuno bod Marsh UK i agor tendrau mewn cysylltiad â chyflenwi contract yswiriant yr Awdurdod.
 
14.
Trosglwyddiadau dros £20,000 yn 2014/15 a 2015/16 a’r cynnydd o ran cyflawni arbedion strategol a gyllidebwyd
Gofynnwyd i'r Aelodau gymeradwyo nifer o drosglwyddiadau dros £20,000 a wnaed yn ystod y flwyddyn ariannol 2014/15, a hyd yn hyn yn 2015/16, yn unol â Pharagraff 42 o Safonau Ariannol yr Awdurdod.  Roedd rhestr o'r rhain ynghlwm wrth yr adroddiad.  Dywedwyd hefyd, ers cymeradwyo cyllideb 2015/16 ym mis Chwefror, y bu nifer o drosglwyddiadau cyllidebol llai.  Ynghyd â'r trosglwyddiadau mwy cafwyd cynnydd o ran cyflawni'r arbedion strategol sydd eu hangen, ac roedd y gweddill sydd angen ei ganfod wedi gostwng o £108,000 i £84,000.
 
PENDERFYNWYD
a)
bod y trosglwyddiadau o dros £20,000 a wnaed ym mlynyddoedd ariannol 2014/15 a 2015/16, ac a oedd ynghlwm wrth yr adroddiad, yn cael eu cymeradwyo;
b)
bod y sefyllfa bresennol ynglŷn ag arbedion strategol a gyllidebwyd yn cael ei nodi.
 
15.
Cynllun Gwella 2015/16 - Rhan 1
O dan y Mesur Llywodraeth Leol, roedd yn ofynnol i Awdurdod y Parc Cenedlaethol gyhoeddi ei Gynllun Gwella cyn gynted ag sy'n ymarferol ar gyfer y flwyddyn ariannol newydd.  Mae llawer o'r cynllun yn cael ei gario drosodd o 2014/15 ac roedd yr Aelodau wedi gwneud sylwadau ar Gynllun Gwella drafft mewn cyfarfod blaenorol. Roedd y sylwadau hynny wedi eu cynnwys ac roedd cynllun diwygiedig ynghlwm i'w gymeradwyo.  Roedd rhai mân newidiadau ychwanegol i'r testun yn yr adran ar Genedlaethau'r Dyfodol gan fod y nodau wedi'u newid pan gafodd y Bil ei fabwysiadu gan y Cynulliad yr wythnos cynt.
 
Roedd un Aelod yn siomedig ynghylch deilliant Gwelliant 3, oherwydd er ceisio gweithio'n fwy agos gyda Chyngor Sir Penfro nid oedd unrhyw wybodaeth neu gamau sy'n ymwneud â, er enghraifft, swyddi, busnesau newydd, twf a gwariant.  Atebodd y Rheolwr Busnes a Pherfformiad nad oedd gan yr Awdurdod yr adnoddau i gasglu data o'r fath ac nid oeddynt yn cael eu casglu gan Gyngor Sir Penfro ar gyfer ardal y Parc Cenedlaethol. Fodd bynnag, byddai Bil Cenedlaethau’r Dyfodol yn cynnig cyfleoedd ac roedd yn debygol y byddai cynlluniau’r dyfodol yn adlewyrchu'r newidiadau hyn.  Awgrymwyd hefyd y dylai'r Prosiect Craffu ar weithgarwch economaidd gael ei gynnwys yn yr adran 'Beth rydym yn ceisio ei gyflawni?', a chytunodd y swyddog i gynnwys sylw y byddai argymhellion y Prosiect yn cael eu gweithredu lle bo hynny'n ymarferol.
 
O ran y dangosyddion statudol a fesurwyd o dan ddeilliant 4, gofynnodd un Aelod sut y mae'r llwyth gwaith a achoswyd gan y nifer gynyddol o geisiadau cynllunio a gofrestrwyd hyd yn hyn eleni yn cael ei reoli, ac a yw hyn yn debygol o effeithio ar berfformiad. Atebodd y Rheolwr Busnes a Pherfformiad fod y cynnydd wedi ei achosi yn bennaf trwy fod mathau eraill o geisiadau, megis ar gyfer Mân Amrywiadau a Thystysgrifau Cyfreithlondeb, yn cael eu cynnwys yn y ffigurau, ac awgrymwyd y dylid esbonio hyn yn y cynllun. Roedd yna hefyd gwestiwn ynghylch nifer y dysgwyr Cymraeg a'r angen i gynnig hyfforddiant o'r fath er mwyn darparu mynediad cyfartal lle'r oedd angen gwybodaeth o'r Gymraeg i wneud swydd. Atebodd y Prif Weithredwr fod yr Awdurdod wedi ceisio bod yn fwy rhagweithiol o ran recriwtio siaradwyr Cymraeg yn y blynyddoedd diwethaf, gan gydnabod bod yna elfen o amser o ran hyfforddi staff i allu gweithio drwy gyfrwng y Gymraeg.
 
Gan ofyn sut a lle y byddai'r cynllun terfynol yn cael ei gyhoeddi, cyfeiriodd un Aelod at y ffaith y gallai'r wybodaeth a oedd ynddo fod yn ddefnyddiol i Gynghorau Cymuned/Tref yn y Parc Cenedlaethol.  Atebodd y swyddogion y byddai'r Cynllun yn cael ei gyhoeddi'n ddwyieithog ar wefan yr Awdurdod ynghyd â datganiad i'r wasg, ac y byddai copi hefyd yn y Canolfannau Ymwelwyr.  Cytunwyd y gallai'r Awdurdod fod yn fwy rhagweithiol o ran tynnu sylw Cynghorau Tref/Cymuned at y cynllun.
 
PENDERFYNWYD cymeradwyo Cynllun Gwella 2015/16 Rhan 1 yn amodol ar y sylwadau uchod.
16.
Polisi Iechyd a Diogelwch Diwygiedig
Atgoffwyd yr Aelodau fod gofyn i’r Awdurdod, ynghyd â'r phob corff arall, gyhoeddi Polisi Iechyd a Diogelwch.  Roedd y polisi presennol wedi ei gymeradwyo yn 2005 a'i ddiweddaru sawl gwaith ers hynny.  Roedd yr adolygiad presennol yn caniatáu i’r prosesau craffu a rheoli gael eu hymwreiddio’n well, a chymerodd i ystyriaeth y canllawiau ddiweddaraf gan yr Awdurdod Gweithredol Iechyd a Diogelwch.
 
Roedd y polisi diwygiedig wedi’i ystyried gan y Grŵp Iechyd a Diogelwch, y Tîm Arweinyddiaeth, y Grŵp Cynrychiolwyr Staff a’r Fforwm Gweithwyr, ac fe'i cymeradwywyd gan y Pwyllgor Personél.  Fodd bynnag, o ystyried arwyddocâd rheolaeth a chyfrifoldebau Iechyd a Diogelwch, cafodd y polisi ei gyflwyno i'r Awdurdod i'w gymeradwyo ymhellach.
 
Gofynnodd yr Aelodau am sicrwydd, yn yr hinsawdd ariannol bresennol, bod absenoldebau staff oherwydd pwysau gwaith yn cael eu monitro.  Rhoddodd y Prif Weithredwr y sicrwydd hwnnw, ac eglurodd fod y polisi diwygiedig yn pwysleisio cyfrifoldeb rheolwyr ac y byddai hefyd yn parhau i'w gwneud yn glir i staff y byddai llai o ddisgwyliadau i ddarparu gwasanaethau lle bu gostyngiad yn y gyllideb.
Gofynnodd Aelod arall pa Bwyllgor oedd yn gyfrifol am fonitro Camau Gweithredu Iechyd a Diogelwch. Atebodd y Prif Weithredwr fod Adroddiad Blynyddol Iechyd a Diogelwch yn cael ei ddarparu ar gyfer y Pwyllgor Adolygu Gwasanaethau Archwilio a Chorfforaethol a oedd hefyd yn cael cofnodion y Grŵp Iechyd a Diogelwch. Fodd bynnag dylai'r Pwyllgor Adolygu Gweithredol hefyd gael adroddiadau sy’n ymwneud â gwaith y Timau Darganfod, Cyflawni a Chyfeiriad. Awgrymodd yr Aelodau hefyd, o dan yr adran Diffinio Rolau a Chyfrifoldebau, y gwneir yn glir y byddai digon o adnoddau i sicrhau bod amgylchedd iach a diogel yn cael ei gynnal.
 
PENDERFYNWYD cymeradwyo'r Polisi Iechyd a Diogelwch diwygiedig.
 
17.
Cyflog Byw
Cyfeiriwyd at y Cyflog Byw, a oedd ar hyn o bryd yn £7.85 (y tu allan i Lundain), a dywedwyd ei fod yn gyfradd fesul awr o gyflog sy’n cael ei bennu’n annibynnol a’i ddiweddaru'n flynyddol. Roedd y ffigur cenedlaethol hwn yn cael ei gyfrifo gan y Ganolfan Ymchwil Polisi Cymdeithasol ym Mhrifysgol Loughborough.  Yn wahanol i'r Isafswm Cyflog Cenedlaethol (£6.50 ar hyn o bryd ar gyfer gweithwyr 22 oed a throsodd), nid oedd rhaid talu’r Cyflog Byw.   Ar hyn o bryd roedd Awdurdod Parc Cenedlaethol Arfordir Penfro yn cyflogi tua 40 o staff ar Raddfa 1, ac roedd pob un ohonynt yn ennill llai na’r Cyflog Byw.  Roedd llawer o'r rhain yn rhan-amser a/neu’n gweithio am ran o flwyddyn.
 
Roedd y Sefydliad Cyflog Byw yn gweithio gyda chyflogwyr i'w helpu i weithredu'r Cyflog Byw, gan gynnig achrediad i gyflogwyr sy'n talu'r Cyflog Byw, neu'r rhai sy’n ymrwymo i amserlen weithredu y cytunir arni.  I gael ei achredu fel Cyflogwr Cyflog Byw swyddogol, rhaid i sefydliad fodloni pedwar maen prawf sylfaenol: talu’r Cyflog Byw i’w holl staff; ymrwymo i uwchraddio’i gyfraddau cyflog o fewn chwe mis ar ôl uwchraddio i’r Cyflog Byw blynyddol; dangos cynnydd tuag at ei gwneud yn ofynnol i unrhyw gontractwr wneud yr un peth; a bod â chynllun ar waith i weithio gydag unrhyw gontractwyr sy’n weddill i'w cael i dalu'r Cyflog Byw.
 
Roedd y swyddogion o'r farn bod achrediad llawn yn ymrwymo'r Awdurdod i godiadau yn y Cyflog Byw yn y dyfodol, p’un a allai fforddio’r rheini ai peidio ar y pryd.  Yr oedd hefyd yn pennu gofynion yn y broses gaffael. Argymhellwyd felly nad oedd yr Awdurdod yn ceisio achrediad llawn fel cyflogwr Cyflog Byw, ond yn hytrach yn mabwysiadu lwfans byw atodol sy'n daladwy fel elfen ar wahân o’r cyflog i bontio'r bwlch rhwng y gyfradd gyflog wirioneddol a gwerth y Cyflog Byw yn 2015-16, ac na fyddai'r Awdurdod yn gwarantu i allu talu unrhyw gynnydd yn y Cyflog Byw yn y dyfodol heb drafod yn fanwl a all fforddio hynny.
 
Roedd yr Aelodau yn cefnogi'r cynnig, ond roedd rhai yn dymuno mynd ymhellach, ac awgrymwyd fod yr Awdurdod yn dod yn gyflogwr achrededig Cyflog Byw naill ai nawr neu yn y dyfodol.  Byddai hyn yn cael gwared ar yr ansicrwydd a fyddai'r lwfans atodol yn cael ei dalu yn y dyfodol ac yn anfon neges i’r staff eu bod yn cael eu gwerthfawrogi.  Atebodd y Swyddogion na fu erioed yn fwriad talu'r lwfans atodol am flwyddyn yn unig, a byddai hyn yn cael ei wneud yn gliriach.  Fodd bynnag, roedd achredu yn ymestyn y tu hwnt i’r staff i gynnwys prosesau caffael ac elfennau anhysbys ychwanegol o gost a gweinyddu, a chymerwyd hyn i ystyriaeth wrth benderfynu peidio ag argymell achrediad.  Roedd Aelodau eraill yn adlewyrchu’r farn a gymerwyd gan y Fforwm Gweithwyr bod yr argymhelliad yn synhwyrol o ystyried y sefyllfa ariannol bresennol, oherwydd byddai tynnu'n ôl o'r achrediad pe byddai’r gyfradd yn codi’n uwch na’r hyn a oedd yn fforddiadwy yn arwain at gyhoeddusrwydd negyddol.
 
PENDERFYNWYD bod yr Awdurdod yn gweithredu fel a ganlyn:
a) 
ei fod yn mabwysiadu lwfans byw atodol i’w dalu fel elfen ar wahân o’r cyflog i bontio'r bwlch rhwng y gyfradd gyflog wirioneddol a gwerth y cyflog byw yn 2015-16. Bydd y lwfans yn weithredol o 1 Ebrill 2015 ymlaen;
b)
na fyddai’n gwarantu i dalu’r cynnydd yn y Cyflog Byw yn y dyfodol heb ystyried yn fanwl a all ei fforddio;
c)
na fyddai’n ceisio achrediad llawn fel cyflogwr Cyflog Byw.
 
18.
Dogfen Canllawiau Cynllunio Atodol ar y Cyd: Galluogi Datblygu Cynaliadwy ym Mharciau Cenedlaethol Cymru
Atgoffwyd yr Aelodau fod y canllawiau a grybwyllwyd uchod wedi’u cymeradwyo gan yr Awdurdod ar gyfer ymgynghori â’r cyhoedd ym mis Medi 2014, ac roedd manylion yr ymgynghoriad 12 wythnos, a ddaeth i ben ar 30 Ionawr 2015, wedi eu nodi yn yr adroddiad.
 
Cynhaliwyd ymarfer ymgynghori gan bob un o Awdurdodau Parciau Cenedlaethol Cymru, ac roedd ymatebion pob un ynghlwm wrth yr adroddiad ynghyd ag ymatebion y swyddogion. Roedd y newidiadau arfaethedig yn rhai mân ac roedd y rhai a ddeilliodd o ymarfer ymgynghori’r Awdurdod hwn i’w gweld wedi’u tracio ar y ddogfen ynghlwm wrth yr adroddiad.  Gofynnwyd am bwerau dirprwyedig i wneud y newidiadau a argymhellwyd gan swyddogion y ddau Awdurdod Parc Cenedlaethol arall.
 
Hefyd, dywedwyd wrth yr Aelodau yn y cyfarfod fod APC Eryri yn disgwyl sylw hwyr gan Gymdeithas Eryri a cheisiwyd awdurdod dirprwyedig hefyd i gynnwys unrhyw newidiadau a argymhellir o ganlyniad i'w sylwadau.
 
Mynegodd yr Aelodau beth pryder ynghylch argymhelliad y swyddog i ddileu rhan o baragraff 2.7 a hefyd i beidio â chynnwys testun a awgrymwyd gan Cadw ym mharagraff 2.23. Atebodd Pennaeth Cyfeiriad y Parc mai bwriad y ddogfen hon oedd bod yn borth i bolisi cenedlaethol a lleol, yn hytrach na chyflwyno unrhyw bolisi cynllunio newydd.   Roedd yn hyderus na fyddai'r newidiadau arfaethedig yn gwanhau sefyllfa'r Awdurdod, ac na fyddai'n atal camau ychwanegol rhag cael eu cymryd os oedd hynny'n briodol.   Serch hynny, gallai rhywfaint o destun gael ei ychwanegu at y canllawiau i adlewyrchu sylwadau Cadw.     
 
PENDERFYNWYD:
a) 
Cytuno ag ymatebion y swyddogion yn Atodiadau A, 2 a 3 fel ymateb Awdurdod y Parc Cenedlaethol i'r ymgynghoriad hwn yn amodol ar ychwanegu testun i adlewyrchu sylwadau Cadw ar baragraff 2.7;
b) 
cymeradwyo’r Canllawiau Cynllunio Atodol ar y Cyd "Galluogi Datblygu Cynaliadwy ym Mharciau Cenedlaethol Cymru" fel y'i diwygiwyd yn Atodiad 4 fel canllawiau cynllunio atodol i Gynllun Datblygu Lleol Parc Cenedlaethol Arfordir Penfro a’i fabwysiadu at ddibenion rheoli datblygu;
c) 
rhoi pwerau dirprwyedig i Bennaeth Cyfeiriad y Parc i ddiwygio’r canllawiau cyn eu cyhoeddi i gynnwys testun a gwaith golygu a oedd eu hangen i ddarparu ar gyfer newidiadau a gynigiwyd gan Awdurdodau Parc Cenedlaethol Eryri a Bannau Brycheiniog fel y nodir yn Atodiadau 2 a 3 a hefyd unrhyw newidiadau a gynigir o ganlyniad i sylwadau a ddaw i law gan Gymdeithas Eryri.
 
[Datgelodd y Cynghorydd P Harries fuddiant a gadawodd y cyfarfod tra oedd yr eitem ganlynol yn cael ei ystyried]
 
19.
Adolygiad o Ardaloedd Cadwraeth ac Ystyried Cyfarwyddydau Erthygl 4 i Leihau Hawliau Datblygu a Ganiateir Penodol sy'n Effeithio ar Ansawdd Ardaloedd Cadwraeth
Atgoffwyd yr Aelodau fod 14 Ardal Gadwraeth o fewn y Parc Cenedlaethol, ac mewn adroddiad i'r Awdurdod ym mis Medi 2014 nodwyd bod nifer o'r rhain yn dirywio. Yn y cyfarfod hwnnw, penderfynwyd gwneud Cyfarwyddyd Erthygl 4(2) ar gyfer Ardal Gadwraeth Tyddewi; roedd hyn yn galluogi'r Awdurdod i atal categorïau penodol o ddatblygu a ganiateir o dan y Gorchymyn rhag cael eu cynnal o fewn Ardal Gadwraeth gyfan neu ran ohoni.  Fel arfer roedd Cyfarwyddydau Erthygl 4(2) yn cael eu defnyddio i reoli manylion bach, ond arwyddocaol, megis ffenestri hanesyddol, waliau gardd, simneiau ar dai nad ydynt yn rhestredig, a chyflwyno nodweddion newydd fel dysglau lloeren.
 
Cynhaliwyd arolygon llinell sylfaen o Ardaloedd Cadwraeth yn 2009, 2011 a 2014 gan ystyried eu cymeriad cyffredinol a chyflwr tai annedd heb eu rhestru. Barnwyd bod bygythiad gwirioneddol a phenodol i gymeriad a gwedd tai heb eu rhestru yn Ninbych-y-pysgod a Threfdraeth drwy fod rhai hawliau datblygu a ganiateir yn cael eu defnyddio, fel newid ffenestri, drysau, ffiniau ffrynt a chreu lleoedd parcio caled, a bod Cyfarwyddydau Erthygl 4(2) yn angenrheidiol. Roedd manylion y rheolau cynllunio arbennig arfaethedig wedi'u nodi yn yr adroddiad.
 
PENDERFYNWYD:
a) 
bod Cyfarwyddydau yn cael eu gwneud a’u gweithredu yn unol ag Erthygl 4(2) o Orchymyn Deddf Cynllunio Gwlad a Thref (Datblygu Cyffredinol a Ganiateir) 1995 i atal y datblygiad a ganiateir gan Ddosbarthiadau A ac F o Ran 1, Dosbarth A o Ran 2 a Dosbarth B o Ran 31 o'r Gorchymyn rhag cael ei wneud ar dir o fewn Ardaloedd Cadwraeth Dinbych-y-pysgod a Threfdraeth a ddangosir ag ymyl goch ar y mapiau yn y Cyfarwyddydau drafft a oedd ynghlwm wrth yr adroddiad;
b) 
bod adroddiad o sylwadau yn cael ei gyflwyno i'r Awdurdod, yn ceisio cadarnhad o'r Cyfarwyddydau fewn y cyfnod statudol o chwe mis ar ôl gwneud y Cyfarwyddydau.
 
20.
Grwpiau Gorchwyl a Gorffen y Strategaeth Aelodau
Dywedodd y Prif Weithredwr fod disgwyl y byddai angen i'r Awdurdod ailwampio ac ail-flaenoriaethu ei wasanaethau dros y blynyddoedd nesaf mewn ymateb i ffactorau cyllidebol a llywodraethol.  Y farn oedd y dylai'r Awdurdod gefnu ar system lle byddai swyddogion yn cyflwyno argymhellion ac Aelodau yn eu cymeradwyo, a chyflwyno model lle’r oedd yr Aelodau a’r swyddogion yn cydweithio i ddatblygu opsiynau a ffyrdd newydd o weithio. Roedd yr adroddiad yn cynnig creu Grwpiau Gorchwyl a Gorffen y Strategaeth Aelodau i fod yn fforwm lle gallai’r Aelodau a’r swyddogion drafod materion a datblygu opsiynau i ddarparu gwasanaethau.  Prif egwyddorion y grwpiau hyn oedd y byddent yn cael eu sefydlu drwy benderfyniad yr Awdurdod, gyda phwrpas ac amserlen glir ar gyfer adrodd; na fyddai ganddynt unrhyw bwerau i wneud penderfyniadau; byddai’r aelodaeth yn amrywio yn ôl y mater i'w ystyried ond fel arfer byddai’n cynnwys tua 6 Aelod; a gellid gwahodd cynrychiolwyr o sefydliadau eraill i drafod materion lle y bo'n briodol.
 
Cefnogodd yr Aelodau yr egwyddor o sefydlu grwpiau gorchwyl a gorffen, ar ôl gweld eu bod yn werthfawr mewn cyd-destunau eraill.
 
PENDERFYNWYD bod y cynnig i sefydlu Grwpiau Gorchwyl a Gorffen y Strategaeth Aelodau yn cael ei gytuno.
 
21.
Yr Adolygiad o Dirweddau Dynodedig
Atgoffwyd yr Aelodau fod y Gweinidog Adnoddau Naturiol yn Llywodraeth Cymru wedi cyhoeddi ym mis Ebrill 2014 ei fod yn bwriadu cynnal Adolygiad o Dirweddau Dynodedig i gynnwys Parciau Cenedlaethol ac Ardaloedd o Harddwch Naturiol Eithriadol. Cynigiwyd hyn fel Adolygiad dwy ran, gyda'r rhan gyntaf yn canolbwyntio ar yr angen i adolygu dibenion y ddau ddynodiad, a’r ail ran yn ystyried materion yn ymwneud â llywodraethu ac atebolrwydd.  
 
Roedd yr Awdurdod, mewn partneriaeth â'r ddau Awdurdod Parc Cenedlaethol arall yng Nghymru, wedi cyflwyno tystiolaeth ar gyfer Rhan 1, ac roedd y Cadeirydd a'r Prif Weithredwr hefyd wedi cyflwyno tystiolaeth yn uniongyrchol i'r Panel.
 
Roedd yr adroddiad ynghylch Rhan 1 o’r Adolygiad wedi’i gyhoeddi ar 5 Mawrth 2015 ac roedd copi ynghlwm wrth yr adroddiad. Yr oedd yn gwneud chwe argymhelliad, ond tri ohonynt oedd bwysicaf i’r Awdurdodau Parciau Cenedlaethol; roedd yr argymhellion hyn yn gyson â'r dystiolaeth a gyflwynwyd gan yr Awdurdod, er y gobeithiwyd y byddai cyfle i roi sylwadau ar eiriad manwl arfaethedig yr argymhellion.
 
Dywedwyd yn y cyfarfod bod y Gweinidog wedi gofyn, mewn cyfarfod gydag ef yn ddiweddar, am adborth gan Aelodau'r Awdurdod ar yr Adroddiad Rhan 1 ac er mwyn hwyluso hyn, roedd gweithdy wedi’i drefnu yn ddiweddarach y diwrnod hwnnw. Mynegodd yr aelodau rai pryderon ynglŷn â geiriad yr argymhellion yn yr adroddiad a chytunwyd i ymhelaethu ar hynny yn y gweithdy.
 
Byddai'r Panel yn awr yn ystyried ail gam yr Adolygiad ond nid oedd unrhyw ohebiaeth ffurfiol wedi dod i law hyd yn hyn yn amlinellu'r materion y byddent yn eu hystyried.   Fodd bynnag, yn y trafodaethau anffurfiol awgrymwyd rhai cwestiynau posibl, a byddai’r rhain hefyd yn cael eu hystyried yn y gweithdy. Nid oedd amserlen yr Adolygiad yn glir, ond roedd y gwaith yn debygol o gael ei gwblhau erbyn 24 Gorffennaf 2015. Ni fyddai hyn yn rhoi llawer o gyfle pellach i gynnwys yr holl Aelodau mewn cyfarfodydd ffurfiol, er y byddai'r Cadeirydd, y Dirprwy Gadeirydd a'r Prif Weithredwr yn cael cyfle i gynrychioli barn yr Awdurdod mewn cyfarfodydd ym mis Ebrill a mis Mai.   Argymhellwyd felly bod y cyfrifoldeb dros ymateb i Ran 2 yr Adolygiad yn cael ei ddirprwyo i'r Cadeirydd a'r Prif Weithredwr.
 
PENDERFYNWYD:
a) 
bod Rhan 1 o Adroddiad yr Adolygiad o Dirweddau Dynodedig yn cael ei nodi;
b) 
bod y dull o weithredu yn yr adroddiad yn cael ei nodi a bod y cyfrifoldeb am ymateb i Ran 2 yr Adolygiad yn cael ei ddirprwyo i'r Cadeirydd a'r Prif Weithredwr.
 
 
22.
Calendr cyfarfodydd 2015/16
Atgoffwyd yr Aelodau fod y calendr presennol o gyfarfodydd yn dod i ben ym mis Mehefin 2015, yn dilyn y Cyfarfod Cyffredinol Blynyddol, ac felly cyflwynwyd calendr ar gyfer y flwyddyn sydd i ddod ar gyfer ei gymeradwyo.  Soniwyd fod y calendr hwn eto’n seiliedig ar gylch 6 wythnos o gyfarfodydd y Pwyllgor Rheoli Datblygu, trefniant y cytunwyd arno yn 2014 fel cynllun peilot o ddeuddeg mis a oedd i’w adolygu wedi hynny. Byddai adroddiad ar yr adolygiad yn cael ei gyflwyno i'r Awdurdod ar ôl i’r cylch cyflawn o gyfarfodydd ddod i ben.
 
PENDERFYNWYD bod y calendr o gyfarfodydd ar gyfer 2015/16 yn cael ei gymeradwyo.
 
23.
Digwyddiadau Corfforaethol
Tynnwyd sylw'r Aelodau at nifer o ddigwyddiadau dros y misoedd nesaf lle mae'r Awdurdod fel arfer yn cael ei gynrychioli.  Gwahoddwyd yr aelodau i roi gwybod i’r Rheolwr Gwasanaethau Gweinyddol a Democrataidd os oedd ganddynt ddiddordeb mewn bod yn bresennol yn y digwyddiadau hynny.
 
PENDERFYNWYD bod yr Aelodau yn cael eu hawdurdodi i fynd i’r digwyddiadau canlynol:
a) Cynhadledd Cynllunio RTPI Cymru, 20 Mai 2015, Caerdydd
b) Cynhadledd Flynyddol CLlLC, 18 Mehefin 2015, Abertawe (5 ar y mwyaf)
c) Cwrs Cynefino Cenedlaethol yr Aelodau, 22-24 Medi 2015, Dinbych-y-pysgod
d) Cynhadledd Cymdeithas Awdurdodau Parciau Cenedlaethol y DU, 14-16 Hydref 2015, Dartmoor (fel arfer 6 cynrychiolydd)
e) Cynhadledd Europarc, 26-27 Hydref 2015, Regensburg, Yr Almaen
f) Seminar Flynyddol Aelodau Parciau Cenedlaethol Cymru, 2-3 Tachwedd 2015, Tyddewi (yr holl Aelodau).
 
24.
Cyflogau’r Aelodau 2015/16
Soniwyd fod Adroddiad Blynyddol Panel Taliadau Annibynnol Cymru wedi'i gyhoeddi ym mis Chwefror 2015 ac roedd y darnau perthnasol sy'n ymwneud â chyflogau Aelodau Awdurdod y Parc Cenedlaethol ar gyfer y flwyddyn ariannol 2015/16 wedi eu hatodi i'r adroddiad.  Roedd y Panel wedi penderfynu na fyddai unrhyw gynnydd yn nhâl yr Aelodau am y flwyddyn sydd i ddod, ac felly byddai’r cyflogau yn aros ar £3,600 y flwyddyn, yn achos Cyflogau Sylfaenol; £12,300 y flwyddyn yn achos Uwch-gyflogau sy'n daladwy i Gadeirydd yr Awdurdod; £7,300 (Lefel 1) neu £6,000 (Lefel 2) sy’n daladwy i Ddirprwy Gadeirydd yr Awdurdod a Chadeirydd(ion) Pwyllgorau eraill.  Ar hyn o bryd mae'r Uwch-gyflog Lefel 2 yn daladwy i Ddirprwy Gadeirydd yr Awdurdod a Chadeirydd y Pwyllgor Rheoli Datblygu.  Roedd y cyfraddau teithio a chynhaliaeth hefyd yn aros yr un fath.  Byddai'r fframwaith cyflogau newydd yn dod i rym ar ddyddiad y Cyfarfod Cyffredinol Blynyddol – 17 Mehefin 2015.
 
Roedd y Panel hefyd wedi penderfynu peidio â newid y ffioedd ar gyfer Aelodau'r Pwyllgor Safonau annibynnol, na lefel y costau gofal sydd ar gael, er bod angen i'r Awdurdod bennu uchafswm nifer y diwrnodau y gallai Aelodau’r Pwyllgor Safonau Annibynnol gael tâl amdanynt mewn unrhyw un flwyddyn (ar hyn o bryd 4 diwrnod y flwyddyn).
 
Cynigiwyd bod lefel y Uwch-gyflog sy'n daladwy, y swyddi sy’n denu Uwch-gyflog, a nifer y dyddiau y gallai Aelodau’r Pwyllgor Safonau Annibynnol gael tâl amdanynt mewn unrhyw flwyddyn yn parhau i fod yr un peth ag ar gyfer 2014/15.
 
PENDERFYNWYD:
a) 
nodi Adroddiad Blynyddol Panel Taliadau Annibynnol Cymru ar gyfer 2015/16;
b) 
bod Cadeirydd yr Awdurdod, Dirprwy Gadeirydd yr Awdurdod a Chadeirydd y Pwyllgor Rheoli Datblygu yn cael eu talu ar lefel Uwch-gyflog;
c) 
bod Uwch-gyflog ar Lefel 2 yn cael ei dalu i Ddirprwy Gadeirydd yr Awdurdod a Chadeirydd y Pwyllgor Rheoli Datblygu;
d) 
bod Aelodau'r Pwyllgor Safonau Annibynnol yn cael eu talu am uchafswm o 4 diwrnod y flwyddyn.
 
25.
Cynllun Mentora Aelodau
Soniwyd fod Awdurdod Parc Cenedlaethol Bannau Brycheiniog, yn dilyn cais gan Lywodraeth Cymru, wedi cytuno i gyflwyno prosiect peilot i annog cynrychiolwyr o leiafrifoedd pobl dduon ac ethnig (BME) i gymryd rhan mewn llywodraeth leol.  Erbyn hyn roedd swyddogion Llywodraeth Cymru wedi gofyn i’r Awdurdod hwn ac Awdurdod Parc Cenedlaethol Eryri i ystyried datblygu cynllun tebyg i ddenu grwpiau heb gynrychiolaeth ddigonol. Byddai rhywfaint o gyllid ar gael gan Lywodraeth Cymru i dalu am gostau’r prosiect.
 
Roedd cynnig manwl ynghlwm wrth yr adroddiad. Fodd bynnag prif nod y cynnig oedd rhoi mwy o ddealltwriaeth i gyfranogwyr o rôl yr Aelodau a gwaith yr Awdurdod, a rhoi cyfle unigryw iddynt ddysgu a datblygu a fyddai'n eu helpu i gael y sgiliau a'r profiad i'w galluogi i gystadlu'n fwy effeithiol am benodiadau cyhoeddus yn y dyfodol.
 
PENDERFYNWYD bod y Cynllun Mentora Aelodau fel y nodir yn y cynnig yn cael ei gymeradwyo, ac enwebwyd yr Aelodau canlynol i fod yn fentoriaid i'r cyfranogwyr: Mr A Archer, Ms C Gwyther, y Cynghorydd P Harries, y Cynghorydd M James, y Cynghorydd Mrs L Jenkins, y Cynghorydd RM Lewis, Mr AE Sangster a Mrs M Thomas. Cafodd y Cynghorydd O James ei enwebu yn fentor wrth gefn.
 
[Datgelodd y Cynghorydd RM Lewis fuddiant a gadawodd y cyfarfod tra oedd yr eitem ganlynol yn cael ei hystyried.]
 
26.
Gorchymyn Parcio Oddi ar y Stryd Parc Cenedlaethol Arfordir Penfro
Atgoffwyd yr Aelodau bod Cyngor Sir Penfro, ar ran yr Awdurdod, wedi hysbysebu’r Gorchymyn newydd ac wedi cynnal ymarfer ymgynghori cyhoeddus.  Roedd y cyfnod ymgynghori o dair wythnos wedi dod i ben ar 18 Mawrth ac nid oedd unrhyw wrthwynebiadau wedi dod i law.  Yn dilyn cymeradwyaeth gan Gabinet Cyngor Sir Penfro, y cam olaf yn y broses oedd y byddai Cyngor Sir Penfro yn hysbysebu bod y gorchymyn i’w gadarnhau, ac ar ôl tair wythnos gellid ei gadarnhau gan y Cyfarwyddwr Priffyrdd.
 
PENDERFYNWYD gofyn i Gyngor Sir Penfro ymgymryd â'r gweithdrefnau angenrheidiol i gadarnhau’r gorchymyn.
 
27.
Apwyntiadau’r Cadeirydd
Daeth y Cadeirydd â’r cyfarfod i ben drwy amlinellu rhai o'i apwyntiadau yn ystod yr wythnosau diwethaf.  Roedd wedi cyflwyno Gwobrau John Muir, Gwobr yr Arwr Lleol a gwobrau Hyrwyddwyr Mosaic, bu’n bresennol mewn cyfarfod staff, arddangosfa Artist Preswyl Oriel y Parc, Mike Perry, a chyfarfodydd Cymdeithas Awdurdodau Parciau Cenedlaethol y DU yn Llundain a thrwy fideo-gynadledda, a Bwrdd Partneriaeth y Parciau Cenedlaethol hefyd drwy fideo-gynadledda. Roedd hefyd wedi cwrdd â'r Gweinidog Adnoddau Naturiol ym Mae Caerdydd ac yn Noc Penfro.
 
Ychwanegodd y Prif Weithredwr ei fod hefyd wedi derbyn gwahoddiad i wasanaethu ar y Bwrdd Gwasanaethau Lleol.
 
NODWYD.
 
 
              ____________________________________________________________________

